
ᑲᑎᒪᔨᑦ  ᑎᑎᖃᖁᑎᖏᓐᓂ ᓈᓇᐅᑎᓕᒃ. 12MN001 

 

ᓄᓇᕗᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ  ᑐᓴᐅᒪᑎᑦᓯᔾᔪᑎᖓ ᑭᖑᓪᓕᖅᐹᒥᒃ ᐃᓄᒋᐊᒃᑎᓪᓗᒍ 

ᑲᑎᒪᔾᔪᑕᐅᓂᕕᓂᖓᓐᓄᑦ ᐊᑐᓕᖁᔨᓪᓗᑎᒃ ᑏᒫᒃ ᕆᓱᐊᓯᔅ ᐃᖕᒃᑯᑦ ᑐᒡᓕᐊᓂᒃ ᑲᐱᕼᐃᓕᒃᑑᒥ 

ᐅᔭᕋᒃᑕᕐᕕᒋᔪᒪᔭᖓ ᑲᔪᓯᕙᓪᓕᐊᖁᔨᓪᓗᑎᒃ ᓚᐃᓴᓐᔅᓯᑖᖅᑎᑕᐅᕙᓪᓕᐊᓂᕆᓂᐊᖅᑕᖏᓐᓄᑦ  

 

ᐃᖃᓗᒃᑑᑦᓯᐊᖅ, ᓄᓇᕗᑦ – ᔫᓐ 26, 2018:  ᓄᓇᕗᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ  (ᑲᑎᒪᔨᑦ) ᑐᓴᐅᒪᖁᔨᕗᑦ 

ᑲᑎᒪᔨᑦ ᑐᓴᐅᒪᑎᑦᓯᔾᔪᑎᖓ ᑭᖑᓪᓕᖅᐹᒥᒃ ᐃᓄᒋᐊᒃᑎᓪᓗᒍ ᑲᑎᒪᔾᔪᑕᐅᓂᕕᓂᖓᓐᓅᖓᔪᒥᒃ, ᓄᓇᕗᒥ 

ᐊᖏᕈᑎᓃᑦᑐᖅ ᐊᖏᕈᑦ ᐃᓛᒃᑯᑦ 12ᒦᑦᑐᖅ ᒪᓕᒡᓗᒍ, ᐃᓛᒃᑯᑦ ᐃᓚᖓᓐᓃᑦᑐᖅ 12.5.6,(ᐅᓂᒃᑳᓕᐊᖅ) 

ᓇᐃᒡᓕᑎᖅᑕᐅᓯᒪᓂᖓᑦᑎᒍᑦ ᐅᖃᐅᓯᓕᒃ ᐱᓇᓱᐊᒐᕆᔭᐅᕙᓪᓕᐊᓂᖃᓲᑦ ᓴᖅᑭᑎᓚᐅᖅᑕᖏᓪᓗ ᑲᑎᒪᔨᑦ 

ᖃᐅᔨᒪᕈᑎᒋᓚᐅᖅᑕᖓ ᑐᒡᓕᐊᓂᒃ ᑲᐱᕼᐃᓕᒃᑑᒥ ᐅᔭᕋᒃᑕᕐᕕᐅᒋᐊᒃᑲᓐᓂᕈᒪᓂᕆᓛᖅᑕᖓᓐᓄᑦ (ᐱᓕᕆᐊᕆᔭᐅᔪᖅ) 

ᑐᒃᓯᖅᑑᑕᐅᓯᒪᔪᖅ ᑏᒫᒃ ᕆᓱᐊᓯᔅ ᐃᖕᒃᑯᓐᓄᑦ. (TMAC).  ᑲᑎᒪᔨᑦ ᖃᐅᔨᓴᕈᑎᕕᓂᖏᑦ ᒪᓕᒡᓗᒋᑦ ᑕᒪᒃᑯᓂᙵ 

ᐊᕙᑎᑦᑎᓐᓂ ᐊᒃᑐᖅᑕᐅᓯᒪᖃᓯᐅᔾᔭᐅᑐᐃᓐᓇᕆᐊᖃᕐᑐᓂᒃ ’ᐃᓄᐃᓪ ᐱᕙᓪᓕᐊᓂᒃᑯᑦ ᐱᓕᕆᐊᕆᔭᐅᓕᖅᑎᓪᓗᒍ, ᑕᐃᒪ 

ᑲᑎᒪᔨᑦ ᐊᑐᓕᖁᔨᕗᖔᖅᓯᒪᔪᑦ ᒥᓂᔅᑕᕆᔭᐅᔪᓄᑦ ᑐᓴᐅᒪᑎᑦᓯᔾᔪᑎᖏᑦᑎᒍᑦ ᑖᓐᓇ ᐱᓕᕆᐊᕆᔭᐅᔪᒪᔪᖅ 

ᐱᓕᕆᐊᕆᔭᐅᔪᓐᓇᖅᑐᕆᔭᐅᓯᒪᓪᓗᓂ ᐊᑐᓕᖁᔭᐅᓯᒪᔪᒃᑯᑦ ᒪᓕᒃᑕᐅᔪᒃᓴᓕᐊᖑᓯᒪᔪᑦ ᒪᓕᒡᓗᓂᔾᔪᒃ  ᑕᒡᕙᓂ 

ᐅᓂᒃᑳᓕᐊᒦᑦᑐᑦ, ᐱᓕᕆᐊᕆᔭᐅᔪᒪᔪᖅ ᐱᓕᕆᐊᕆᔭᐅᔪᓐᓇᖅᑐᖅ ᐊᕙᑎᒥᐅᑕᓃᑦᑐᑦ 

ᐊᒃᑐᖅᑕᐅᓯᒪᖃᓯᐅᔾᔭᐅᓗᐊᖅᑕᐃᓕᒪᑎᑕᐅᓗᑎᒃ.  

 

ᐱᓕᕆᐊᕆᔭᐅᔪᒪᔪᖅ ᐃᓚᖃᕐᓂᐊᖅᑐᖅ ᒪᑯᓂᙵ  ᐊᒡᔭᖅᑐᐃᓂᖅ, ᕿᔪᓕᕆᓂᒃᑯᑦ ᐅᔭᕋᒃᑕᕐᕕᖕᒥ 

ᓇᑉᐸᖅᑎᑕᐅᓂᖏᑦ, ᐅᔭᕋᒃᑕᕐᓂᖅ, ᐅᒃᑯᐊᖅᓯᓂᖅ, ᓄᓇᒥᒃ ᓴᓗᒻᒪᖅᑎᕆᓂᖅ ᐋᖅᑭᒃᓱᐃᓂᕐᓗ, 

ᐅᔭᖃᒃᑕᕇᖅᑳᖅᑎᓪᓗᖏᑦ ᐅᒃᑯᐊᖅᑕᐅᓯᒪᓕᖅᑳᖅᑎᓪᓗᒍᓗ ᐊᕙᑎᒥᐅᑕᓃᑦᑐᓂᒃ ᖃᐅᔨᒋᐊᖃᑦᑕᕐᓂᖅ ᐱᖓᓱᓂ 

ᒍᓕᑕᕐᕕᐅᓂᑯᕕᓂᕐᓂᒃ, ᑕᐃᒎᓯᓖᑦ  ᒪᑐᕆᑦ ᑐᓄᐊ, ᒪᑐᕆᑦ ᕼᐃᕗᕋ ᐊᒻᒪ ᐊᐃᒪᐅᑲᑦᓗᒃᒥ ᒍᓕᑕᕐᕕᐅᓂᐊᖅᑐᑦ  

ᑲᐱᕼᐃᓕᒃᑑᑉ ᓄᓇᖓᓐᓂ, ᒍᓕᑕᖃᕐᑐᑯᑖᒥ 1,600 ᑭᓚᒦᑕᓂᒃ ᐅᖓᓯᖕᓂᖃᖅᑎᒋᔪᒥ.  ᑲᐱᕼᐃᓕᒃᑑᑉ ᓄᓇᖓᓐᓂ, 

ᒍᓕᑕᖃᕐᑐᑯᑖᒥ ᕿᑎᕐᒥᐅᑦ ᓄᓇᕗᒥ, ᐃᒻᒪᖄ 150 ᑭᓚᒦᑕᓂᒃ ᐅᖓᓯᖕᓂᖃᖅᑎᒋᔪᖅ ᐃᖃᓗᒃᑑᑦᓯᐊᕐᒥᒃ ᓂᒋᐊᑕ 

ᑲᓇᖕᓇᖅᐸᓯᒋᐊᖓᓐᓂ, 60 ᑭᓚᒦᑕᓂᒃ ᐅᖓᓯᖕᓂᖃᖅᑎᒋᔪᖅ ᐅᒥᖕᒪᒃᑑᑉ ᑲᓇᖕᓇᖅᐸᓯᐊᓂᒃ, 130 ᑭᓚᒦᑕᓂᒃ 

ᐅᖓᓯᖕᓂᖃᖅᑎᒋᔪᖅ ᐅᐊᖕᓇᖓᑦᑕ ᑲᓇᖕᓇᖅᐸᓯᒋᐊᖓᓐᓃᑦᑐᖅᑕᐅᖅ ᕿᖓᐅᒃᒥᑦ ᐊᒻᒪ 700 ᑭᓚᒦᑕᓂᒃ 

ᐅᖓᓯᖕᓂᖃᖅᑎᒋᔪᖅ ᐅᐊᖕᓇᖓᑦᑕ ᑲᓇᖕᓇᖅᐸᓯᒋᐊᖓᓐᓃᑦᑐᖅᑕᐅᖅ ᔭᓗᓚᐃᒥᒃ, ᓄᓇᑦᓯᐊᖅᒥ.  ᐅᔭᕋᒃᑕᓕᖅᐸᑕ 

ᐊᖏᒡᓕᒋᐊᖅᑕᐅᓂᖃᕋᔭᖅᑐᖅ ᒍᓖᔭᐃᔭᕈᑎᓂᒡᓗ ᐊᑐᖅᑕᐅᖃᑦᑕᓕᕇᖅᑐᓂᒃ ᑐᐊᕆᒡᒦᑦᑐᓂᒃ ᐊᑐᖃᑦᑕᓛᖅᑐᑦ, 

ᐊᒃᑕᕐᕕᖕᓂᒡᓗ ᐅᒦᕆᕕᖓᓃᑦᑐᓂᒡᓗ ᑐᓚᒃᑕᕐᕕᖏᖕᓂᒃ ᑐᐊᕆᔅᒥ ᑲᐱᕼᐃᓕᒃᑑᒥᓗ.  ᑏᒫᒃᑯᑦᑕᐅᖅ ᓄᑖᓂᒃ 

ᐃᒡᓗᓕᓛᕐᒥᔪᑦ ᓴᓇᔨᖏᑦᑕ ᓇᔪᖃᑦᑕᓛᖅᑕᖏᓐᓂᒃ ᒪᑐᕆᑦᒥ ᐊᐃᒪᑲᑦᑖᓗᖕᒥᓗ ᐅᔭᖃᒃᑕᕐᕕᒋᔪᒫᖅᑕᖏᓐᓂ 

(ᓯᓂᒃᑕᕐᕕᒃᓴᖅ ᓂᕆᕕᒃᓴᖅ ᐊᐃᒪᐅᑲᑦᑖᓗᖕᒥ), ᐊᖅᑯᑎᒋᖃᑦᑕᖅᑕᖓᓗ ᐋᖅᑭᒃᓱᖅᑕᐅᒋᐊᒃᑲᓐᓂᕐᓗᓂ 

ᖃᖓᑐᐃᓐᓇᒃᑯᓪᓗ ᐃᖏᕐᕋᕕᐅᖃᑦᑕᕈᓐᓇᓛᖅᑐᒥᒃ ᓇᖕᒥᓂᕆᓂᐊᖅᑕᒥᓂᒃ ᐊᖅᑯᓯᐅᕐᒥᓗᑎᒃ 

ᐅᔭᕋᒃᑕᕐᕕᖕᖏᓐᓅᖓᔪᒥᒃ ᐊᑐᕈᓐᓇᓛᖅᑕᒥᓂᒃ ᑏᒫᒃᑯᑦ ᐅᔭᕋᒃᑕᕐᕕᖏᓐᓅᖓᔪᓂᒃ 

ᕿᓂᕐᕕᒋᒋᐊᒃᑲᓐᓂᕈᓐᓇᓛᖅᑕᒥᓅᖓᔪᓂᒡᓗ.  

 

ᑲᑎᒪᔨᑦ ᖃᐅᔨᓴᕈᑎᒋᔪᔭᖓ ᐃᑲᔫᙱᒋᓪᓚᕆᒃᓯᒪᔭᖓᑦ ᕿᑎᕐᒥᐅᓂ ᐃᓄᐃᑦ ᑲᑐᔾᔨᖃᑎᒌᒡᑯᖏᑦ, ᑲᓇᑕᒥ, ᓄᓇᕗᒥ 

ᓄᓇᓕᒋ.ᔭᐅᔪᓂᓗ ᒐᕙᒪᒃᑯᖏᓐᓄᑦ  ᐃᓚᐅᖃᑕᐅᑦᓯᐊᖃᑦᑕᕐᓂᖏᑦᑎᒍᑦ ᐊᒻᒪᓗ ᓄᓇᓕᖕᓄᑦ 

ᑭᒡᒐᖅᑐᐃᔨᒋᔭᐅᔭᖅᑐᖅᓯᒪᓚᐅᖅᓯᒪᔪᓄᓪᓗ ᐊᑐᓂ ᓄᓇᓕᖕᓂᒃ ᑕᓪᓕᒪᓂᒃ ᐃᖃᓗᒃᑑᑦᓯᐊᕐᒥᒃ, ᖁᕐᓗᖅᑐᒥᒃ 

ᐅᖅᓱᖅᑑᕐᒥᒃ, ᑕᓗᕐᔪᐊᓂᒃ ᑰᒑᕐᔪᖕᒥᓗ ᐊᒻᒪᓗ ᐊᕐᕌᒎᑉ ᐃᓚᖓᓐᓂᒃ ᓇᔪᖅᑕᐅᑲᐃᓐᓇᖅᐸᒃᑐᒥᐅᓄᓪᓗ ᕿᖓᐅᒃᒥᐅᓄᑦ 



ᐊᒻᒪ ᐅᒥᖕᒪᒃᑑᒥᐅᓄᓪᓗ. ᑭᖑᓪᓖᑦᑐᒥᒃ ᐃᓄᐃᑦ ᓈᓚᒋᐊᖅᑐᖅᑎᑕᐅᓯᒪᖃᑕᐅᑎᓪᓗᒋᑦ ᐅᔭᕋᒃᑕᕐᕕᓕᐅᕐᕕᐅᔪᒪᔪᖅ 

ᑕᑯᔾᔪᑎᓂᒃᑯᑦ ᑲᑎᒪᑎᑕᐅᑎᓪᓗᒋᑦ, ᐃᖃᓗᒃᑑᑦᓯᐊᕐᒥ ᒪᐃ 8-12, 2018, ᑲᑎᒪᔨᑦ  ᑐᓴᓚᐅᖅᓯᒪᔪᑦ ᐊᕙᑎᑦ ᐱᖓᓱᓂᒃ 

60 ᐅᖃᒪᔭᖅᑐᖅᓯᒪᔪᔪᓂᒃ, ᐃᖃᓗᒃᑑᑦᓯᐊᕐᒥᐅᑕᓂᒡᓗ.  ᑲᑎᒪᔨᑦ ᐃᓱᒪᒃᓴᖅᓯᐅᕈᑎᖓ ᐊᑐᓕᖁᔭᓕᐊᖓᓗ ᓴᖅᑭᐊᔪᒧᑦ 

ᑎᑎᕋᖅᑕᐅᓯᒪᒧᑦ ᖃᐃᑕᐅᓂᑯᐃᑦ, ᐊᐱᖅᓲᑕᐅᔪᒃᑯᑎᒎᓇᓗ, ᐅᖃᐅᓯᒃᑯᑦ ᐃᓱᒪᒋᔭᐅᔪᕕᓂᒃᑯᓪᓗ ᖃᐅᔨᓴᕈᑕᐅᓂᖓᓐᓂ 

ᑕᒪᓐᓇ.  

   

ᑲᑎᒪᔨᑦ  ᑐᓴᐅᒪᖁᔨᕗᑦ ᑕᒪᓐᓇ ᐱᓕᕆᐊᕆᔭᐅᔪᒪᓕᖅᑐᖅ ᐊᒥᓱᓄᑦ ᐃᑲᔫᑕᐅᓯᒪᓂᖓᓐᓂᒃ, ᐃᓄᐃᓪᓗ 

ᓄᓇᓚᓕᖏᔭᐅᔪᓃᖔᖅᑐᑦ ᑕᑯᒃᑲᓐᓂᕈᒪᓂᕋᖅᓱᑎᒃ ᓴᓇᐅᒐᒃᓴᓂᒃ ᐃᖅᑲᓇᐃᔮᒃᓴᒃᑲᓐᓂᕐᓂᒡᓗ, ᓴᓇᐅᒐᒃᓴᓄᑦ 

ᐃᓕᓐᓂᐊᒐᒃᓴᓂᒡᓗ ᓇᖕᒥᓂᕆᔭᐅᒧᓄᑦ ᐅᒃᑯᐃᖔᖅᑎᑕᐅᕕᖃᑦᓯᐊᕐᓂᕐᓗ ᕿᑎᕐᒥᐅᓕᒫᒥ. ᑭᓯᐊᓂᑦᑕᐅᖅ, ᑲᑎᒪᔨᑦ  

ᑎᑎᕋᐅᑎᖃᖅᓯᒪᖕᒥᔪᑦ ᐃᓱᒫᓗᑕᐅᓯᒪᔪᓄᑦ ᐱᓕᕆᐊᕆᔭᐅᔪᒃᑯᑦ ᐊᒃᑐᐃᓂᖃᑐᐃᓐᓇᕆᐊᖃᕐᓂᖓᓂᒃ:  

 ᐆᒪᔪᐃᑦ ᐊᒃᑐᖅᑕᐅᓯᒪᖃᓯᐅᔾᔭᐅᒋᐊᒃᑲᓐᓂᑐᐃᓐᓇᕆᐊᖃᕐᓂᖏᓐᓂᒃ, ᐱᓗᐊᖅᑐᒥᒃ ᑐᒃᑐᐃᑦ; 

 ᐅᒥᐊᕐᔪᐊᒃ ᐊᒥᓱᙳᕆᐊᒃᑲᓐᓂᖅᐸᑕ ᐊᒃᑐᐃᓂᖃᕆᐊᒃᑲᓐᓂᕋᔭᕐᓂᖏᑦ ᐊᕙᒻᒧᒃᑕᖃᑦᑕᖅᑐᑐᖃᐃᑦ 

ᐊᕙᒻᒧᒃᑕᖃᑦᑕᓕᕋᔭᖅᑐᓪᓗ ᑕᐱᓪᓗᒋᒃ; 

 ᑕᕆᐅᑉ ᐊᕙᑎᖓᓐᓃᓯᐅᖃᑦᑕᖅᑐᑦ ᐊᒃᑐᖅᑕᐅᓯᒪᖃᓯᐅᒋᐊᒃᑲᓐᓂᑐᐃᓐᓇᕆᐊᖃᕐᓂᖏᑦ ᓄᓇᐅᑉ ᐃᑭᐊᖓᓂᒃ 

ᐃᒪᐃᑦ ᑯᕕᐅᕋᖅᑕᐅᖃᑦᑕᓕᖅᐸᑕ ᑕᕆᐅᒧᑦ ᓄᑖᓂᒃ ᐅᔭᕋᒃᑕᕐᕕᐅᖃᑦᑕᓛᖅᑐᓂᒃ ᓱᓪᓗᑯᑖᒃᑯᑦ ᑕᐅᓄᖓ 

ᑲᐱᕼᐃᓕᒃᑑᒧᑦ; ᐊᒻᒪ 

 ᐅᖅᓱᒃᓴᓂᒃ ᑯᕕᔪᖅᑕᖃᓕᕐᓂᖅᐸᑦ ᐱᔮᕆᓂᐅᖏᑦᑐᒃᑯᑦ ᐅᒥᐊᕐᔪᐊᒃᑯᑦ ᓄᓇᒃᑯᓪᓘᓐᓃᑦ 

ᐊᒡᔭᖅᑐᖅᑕᐅᓕᖅᑎᓪᓗᒋᑦ.  

 

ᑭᐅᓗᒍ ᑕᒪᓐᓇ, ᑲᑎᒪᔨᑦ  ᐋᖅᑭᒃᓯᓯᒪᓕᖅᑐᑦ  54 ᓴᐳᒻᒥᒃᓰᓂᕐᒥᒃ ᐸᓚᐅᒥᔾᔪᑎᒃᓴᓂᒃ, ᑲᒪᑦᓯᐊᕆᐊᖃᕐᓂᖅ 

ᐊᐅᓚᑦᓯᑦᓯᐊᕐᓂᒃᑯᑦ ᐊᒻᒪᓗ ᖃᐅᔨᒋᐊᖃᑦᑕᕐᓗᑎᒡᓗ ᒪᓕᒃᑕᐅᔪᒃᓴᓕᐊᖑᓯᒪᔪᓪᓗ ᒪᓕᒃᑕᐅᖃᑦᑕᕆᐊᖏᓐᓂᒃ 

ᐱᓕᕆᐊᕆᔭᐅᔪᒪᔪᖅ ᐋᖅᑭᒃᓱᖅᓯᐊᖅᓯᒪᔭᕆᐊᖃᕐᓂᐊᖅᓱᓂᓗ ᐊᕙᑎᑦᑎᓐᓃᑦᑐᑦ ᓯᕗᓂᒃᓴᑯᑖᒧᑦ 

ᐊᒃᑐᖅᑕᐅᓯᒪᑯᑖᖁᓇᒋᑦ, ᑐᒃᑐᐃᑦ, ᐅᒪᔪᓕᒫᓪᓗ ᐃᖃᓗᐃᓪᓗ ᐃᒪᐃᓪᓗ ᓄᓇᒦᑦᑐᑦ ᑲᕆᐅᒦᑦᑐᓪᓗ ᐃᓚᖃᓯᐅᑎᓗᒋᑦ.  

ᑲᑎᒪᔨᑦ ᐊᑐᓕᐅᖁᔭᖏᑦ ᐃᓚᖃᓯᐅᔾᔨᓯᒪᔪᑦ ᐃᓄᐃᑦ ᖃᐅᔨᒪᔭᖏᓐᓂᒃ, ᐅᓗᕆᐊᓇᕈᑕᐅᑐᐃᓐᓇᕆᐊᓖᓪᓗ 

ᐅᖃᐅᓯᒃᑯᓪᓗ ᐃᑲᔫᑕᐅᓐᓇᖅᑐᑦ ᑐᑭᒧᐊᒋᐊᕈᑕᐅᖁᔭᐅᔪᓪᓗ ᐃᓄᖕᓃᖔᖅᑐᑦ ᖃᐅᔨᓴᕈᑕᐅᓕᖅᑎᓪᓗᒍ ᑕᒪᓐᓇ, 

ᐱᓇᓱᐊᒐᕆᔭᐅᓂᐊᖅᑐᕆᔭᖏᑦᑎᒍᓪᓗ ᑏᒫᒃᑯᓄᑦ ᒪᓕᑦᓯᐊᕆᐊᖃᕐᓂᐊᖅᑐᑦ ᐊᑐᓕᖁᔭᓕᐊᕆᓯᒪᔭᖏᓐᓂᒃ ᑲᑎᒪᔩᑦ, 

ᑐᐊᕆᔅᒥ ᐅᔭᕋᒃᑕᕐᕕᒋᔭᒥᓂᒃ ᖃᐅᔨᒪᔭᒥᓄᑦ ᐃᓚᒋᐊᕐᓗᓂᒋᑦ, ᑕᒪᓐᓇ ᐱᓕᕆᐊᕆᔭᐅᔪᒪᔪᖅ ᓯᕗᓂᒃᓴᑯᑖᒧᑦ 

ᐃᑲᔫᑎᖃᓪᓚᕆᒍᓐᓇᕐᓂᐊᖅᑐᖅ ᕿᑎᕐᒥᐅᓄᑦ, ᓄᓇᕗᒥᐅᓄᑦ ᐊᒻᒪᓗ ᑲᓇᑕᒥᐅᑕᓄᓪᓗ. 

 

ᑲᑎᒪᔨᑦ ᑭᖑᓪᓃᓖᖅᑐᖅ ᐅᓂᒃᑳᓕᐊᖓ ᐊᑕᖏᕐᓗᒋᓪᓗ ᑎᑎᕋᖅᑕᐅᓯᒪᓂᑯᐃᑦ ᑐᒃᓯᖅᑑᑎᖓᓐᓄᖓᔪᑦ, 

ᐃᓚᖃᓯᐅᑎᒋᓗᒋᑦ ᑕᒪᐃᑕ ᐅᖃᐅᓯᐅᓯᒪᔪᑦ ᖃᐃᑕᐅᓯᒪᔭᕇᖅᑐᑦ ᓇᕿᑦᑕᒐᐅᓯᒪᔪᓃᑦᑐᓪᓗ ᓄᓇᕘᒥ ᐊᕙᑎᓕᕆᔨᒃᑯᑦ 

ᑭᖑᓪᓖᑦᑐᒥᒃ ᑲᑎᒪᑎᑦᓯᒃᑲᐃᑎᓪᓗᒋᑦ ᑲᑎᒪᔨᒃᑯᑦ ᖃᕆᑕᐅᔭᖅᑎᒍᑦ ᐃᓄᖕᓄᑦ ᑕᑯᒋᐊᖅᑕᕐᕕᖓᓐᓃᑦᑐᖅ ᐅᕙᓂ 

www.nirb .ca/project/124148.  

 

 

ᑐᓴᕆᐊᕐᕕᐅᒋᐊᒃᑲᓐᓂᕈᓐᓇᖅᑐᖅ, ᐱᕙᓪᓕᐊᔪᓕᕆᔩᑦ ᑐᓴᕆᐊᒃᑲᓐᓂᕈᒪᓐᖅᐸᑕ:        ᕋᐃᔭᓐ ᕕᐅᕆ, ᑐᑭᒧᐊᒃᑎᑦᓯᔨ 

ᓄᓇᕗᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ  

1-866-233-3033 or rbarry@ᑲᑎᒪᔨᑦ .ca  

 

mailto:rbarry@nirb.ca

